Net de skriuwer, mar it ferhaal

Anders M. Rozendal debutearre
pas nei syn fyftichste as skriu-

wer. Yn syn fjirtjinde roman, Op

gong nei Sint Vitus, giet it fan it
slachtjild fan Uruzgan nei it
tsjerkje fan Wetsens.

Jacob Haagsma

t sit him yn it bloed, it skriu-

wen, ek al krige Anders Rozen-

dal it Dokkum it pas let troch.
Syn pake, Anders Minnes Wybenga,
wie oprjochter fan de Kristlik Frys-
ke Folksbibleteek en it Kristlik
Frysk Selskip, en sels ek skriuwer.
,Dat wist ik net, hin, fan dy skriu-
werij. Ik wie al oer de fyftich, ik
seach in oprop om koarte ferhalen
yn it Friesch Dagblad. Ik tocht, dat
kin ik ek wol. Dick Eisma fan de
KFFB sei, besykje ris wat mear. Ik
stjoerde tweintich siden op, en doe
sei er: trochsette.”

En no is er fjirtjin romans fierder,
plus in kar ut syn koarte ferhalen |
foar it Friesch Dagblad. Opgong nei
Sint Vitus is it ferhaal fan Dora
Knapen, in foars, sosjaal minder

redsum frommes dat har heil siket
as korporaal yn it Nederlanske
leger yn Uruzgan. Dér makket se in
ferkearde kar, wat har in ‘posttrau-
matische stressstoornis’ oplevert.

It makket har in maklike proai
foar in gléde, frouljusgekke offisier,
troud en wol. As dy har wer oftan-
ket, reizget se nei Fryslan om him
op te sykjen. Se makket in katarsis
troch by it tsjerkje fan Wetsens: dér
wol se harsels te koart dwaan. Mar
krekt de dochter fan de offisier, dy't
se earder Gintfierd hat, wjerhaldt
har dérfan.

Earst soe dat famke, de dochter
fan de offisier, de haadpersoan
weéze: hoe giet dy om mei de un-
trou fan har heit? ,,Dy man snipte
eltsenien, dy ballon woe ik wolris

trochprikke. Mar ik rakke hieltyd
mear yn de besnijing fan dy Dora
Knapen.” Hy lies in goed tal boeken
en oare publikaasjes, oer hoe't it yn
Uruzgan, en by it leger, om en ta
gie. ,,Dat moast wol witte.” Fan it
»,masjogedoch” yn leger en oar-
lochstiid moat er oars neat ha,
,mar Dora drong har op. Sa'n fan-
ke, hin, dy’t der fan jongs of al ut
rint. Dan begruttet my dat.” Dat
doe is er op’en nij begun.

De persoan fan Dora hold him
hieltyd mear dwaande. ,Dan leist
soms wekker, fan: hoe sil it no
fierder mei Dora?” It is eins in
roman oer houlikstrou, en it brek
déroan. Der komt sa’'n tramtearre
type as Dora oan te pas om de
friemdgeande offisier te intmas-
kerjen. As sy de dochter Untfiert en
mishannelt, kriget dy begrutsjen en
kiest dy party tsjin har heit. Der sit
in elemint fan ferjouwing yn, ,,net
bewust, hear. Mar sa fiele je dat wat
oan, sa moat it.”

De titel slacht op de Sint-Vitus-
tsjerke yn Wetsens, it paad dérhin-
ne hijit fan Opgong. Rozendal kin dy
tsjerke goed: syn alden, syn pakke
en beppe lizze dér op it tsjerkhof.
De gréfstien fan pake Wybenga,
mei-oprjochter fan de KFFB dus,
spilet noch in beskieden rol, in
‘cameo’, yn it ferhaal. ,It is in op-
gong nei in better libben. Dér is de
omkear.” Mar se moat earst wol
besykje om harsels tekoart te

dwaan. ,Oan it klokketou, hin.”
Rozendal pakt it boek, op de efter-
kant stiet in foto fan it tsjerkje.
»ojoch, dér hast it kraantsje ast
goed sjochst, en dér in griene gie-
ter. Ik ha der in amer fan makke,
dat stiet wat steviger.”

Wurdt Dora no ek bekeard? ,,Dat
wit ik net. Ik ha dy fraach wol kri-
gen: hoe rint it mei har of? Se giet
nei har heit ta, dy’'t yn Kalifornié
tahaldt, dat jou ik wol oan. Ik stel
my foar dat se in Amearikaan tsjin-
komt, mei in grutte auto, en dan
trije bern kriget. Se komt yn alle
gefallen wer ta libben.”

Winters is de tiid fan it skriuwen.
,Dat fyn ik moai, de hiele winter
der wat mei sitte. Simmers sjoch ik
it foarige boek wat nei, en tink ik
fést nei oer it folgjende. Mar net te
drok, ik mei ek graach fytse, fakan-
sje halde, kuierje.” Sa tsjin oktober,
_as it wiet waar wurd, en reint, dan
moat it wurde.” Dan giet er nei
boppen, nei in ,,ald bakje” fan in
kompjuter. ,Dér typje ik it dan ut,
mei twa fingers. Mar as it even net
wol, dan pak ik de pinne. Dan
skriuw ik. Dan kin de geast strea-
me, sis mar.”

Dat hat er, mei oare dingen, leard
fan de skriuwerslessen dy’t er folge
by Akky van der Veer. Mei syn frou,
Corry Rozendal-Boelens, muoike-
sizzer fan Abe Brouwer, sels ek
auteur en oersetter fan in pear
boeken en skriuwer en skathalder

fan de KFFB. En se is ek noch ris
offisjeuze redakteur van Rozendal
syn boeken. , It is teamwork”, seit
se, ,mar hy hat de fantasy.” Soms,
seit Anders, slacht er troch, en
Corry behoedet him dér dan foar.
»Fan har nim ik dingen oan. Myn
foarige boek, dér komt in berte yn
foar. Ik hie dat goed dramatysk en
bloederich beskreaun, aldermalst.
Dat gie har te fier, dat dér ha ik mar
yn skrast.” Corry: ,,Koest wol sjen
dat er noait in bern krigen hat.”

Rozendal wurke jierrenlang by
Philips, yn ploegetsjinst. ,,Dan
moast in logboek byhalde. Sommi-
gen kollega’s makken der prachtige
ferhalen fan, en dat koe ik krekt
net.” Mar dy oprop fan it Friesch
Dagblad, dat moast mar weéze. , Dat
wie heechmoed, ja. Ik skreau gjin
Frysk, mar myn frou joech les op de
Afiik, dat dy hat it behoffene.”

Hy hat ek in protte leard fan de
oanwizings fan it KFFB-kader. , Dér-
om bin ik dér altiten by bleaun.
Sokken as Dick Eisma, Jacobus
Knol, Wim van der Schaaf ha my in
hiel soad oanwizings jun. Dan
moast it trije kear utprintsje en
opstjoere, en krigest it mei kom-
mentaar wer werom. En dan tinke
je: ja, it is ek sa. Dér ha je wol wat
oan. En op in stuit sjogge je it sels
ek wol. It moat allegearre goed. It
giet net om de skriuwer, mar om it
ferhaal. Om de personaazjes, en om
de lézer. Dy moatte je allebeide

rjocht dwaan.” De karkommisje fan
de KFFB beoardielt de manuskrip-
ten noch altiten anonym. ,,Dit is it
earste boek dat ik sunder kommen-
taar werom krige. It koe sa utjun
wurde, op wat typflaters nei. Ja, dat
fin ik wol moai.” Der is ien kear in
boek fan him o6fwiisd. ,,Der hiene se
gelyk oan, dat hie net moatten.
Earst mienst fansels dat it wol wat
is, oars hiest it net opstjoerd. Fer-
dikkeme, tinkst dan. Mar dan lést it
kommentaar, en dan ja, se ha fol-
slein gelyk. Ik stie te folle boppe it
ferhaal. Hup, troch nei it folgjende
boek.”

Dat er pas sa let ta it skriuwers-
fak roppen is, dér is er ek wol bliid
om. ,,It nimt wol besit fan jin. As de
bern ek noch yn’e hiis west hiene,
dan wit ik it net. Dat fertelde us
mem dan wol, us pake wie sa fol
fan syn skriuwerij. Dan moasten de
bern stil wéze, omdat hy mei syn
gedichten oan de gong wie. Dat
jout wol in druk, dat hat se wol slim
fiin. En sa wichtich is it net, dy
skriuwerij.”

Koarte ferhalen hat er syn nocht
wat fan, de roman is wol syn sjenre.
,Ik fyn it moai om mei oare min-
sken om te gean, minsken dy't ik
sels kreéarre ha. Je bouwe in ban op
mei je personaazjes. Ja, Dora hin.
Sa'n aardich frommes, och heare.”
Corry Rozendal seit: ,Dora hat in
skoftke by s wenne. Dat wie hast
in dochter.”

‘ ‘ [t giet

om it ferhaal,
om de
personaazjes,
en om de
lézer




